
Inatsit tunngaviusussaq pillugu isumalioqatigiissitap suleriaasia 

 

Ulloq 6. oktober 2017 akuerineqartoq allannguutai 29. august 2019-imeersut, 25. marts 2022-meersut 

ilanngullugit.  

 

Kapitali 1 

Siunertaq  

 

  § 1.  Inatsit tunngaviusussaq pillugu isumalioqatigiissitap (matuma kingorna isumalioqatigiissitaq) 

siunertaraa, tunngaviusumik inatsisissamut siunnersuummik, isumaliutissiissutitaqartumik aammalu 

aalajangersakkanut nassuiaatitaqartumik, suliaqarnissaq. Tunngaviusumik inatsit Kalaallit 

Nunaannut tunngaviusumik inatsisaassaaq, aammalu ulloq taanna Kalaallit Nunaata nammineerluni 

naalagaaffinngornerani atuutilissalluni. 

  Imm. 2.  Tunngaviusumik inatsit inuiaat kalaallit kulturiannik, oqaasiinik kinaassusaannillu 

aallaaveqassaaq sinaakkutissiissallunilu.  

  Imm. 3.  Tunngaviusumik inatsisissamut siunnersuummik suliaqarnerminni, isumalioqatigiissitamut 

ilaasortat aalajangersakkat imarisassaat ilusilersussavaat.  

 

Kapitali 2 

Inatsit tunngaviusussaq pillugu isumalioqatigiissitap katitigaanera 

 

Ilaasortat, siulittaasoq aamma siulittaasup tullia 

 

  § 2.  Isumalioqatigiissitamut ilaasortat Inatsisartuni partiinit inassuteqarneq malillugu 

Naalakkersuisunit toqqagaapput, takuuk Kalaallit Nunaanni Tunngaviusumik inatsit pillugu 

isumalioqatigiissitamut suliakkiussanut najoqqutassaq.  

 

  § 3.  Isumalioqatigiissitamut siulittaasoq isumalioqatigiissitami avammut atsiortuussaaq aammalu 

isumalioqatigiissitaq sinnerlugu oqaaseqartuussalluni. 

  Imm. 2.  Isumalioqatigiissitap siulittaasua nalinginnaasumik ataatsimiinnerni ataatsimiinnermut 

aqutsisuuvoq.  

  Imm. 3.  Siulittaasoq pisinnaanngippat siulittaasup tullia pisussanngussaaq. Siulittaasoq aamma 

siulittaasup tullia pisinnaanngippata siulittaasoqarfimmi ilaasortat pingajuat pisussanngussaaq. 

  Imm. 4.  Siulittaasoq ataatsimiinnissamut oqaluuserisassat naapertorlugit ataatsimiinnerit 

torersumik, sunniuteqarluartumik pilersitsiviulluartumillu aqutsinissamik, kiisalu inerniliussat 

pingaarnerit ersarissumik paatsuugassaanngitsumillu nalunaarsornissaannik, pisussaaffilerneqarpoq. 

 

  § 4.  Isumalioqatigiissitamut ilaasortat suliassat suliakkiunneqartut ataqqinnittumik suliassatut 

suliarissavaat. 

  Imm. 2.  Isumalioqatigiissitamut ilaasortat tunngaviusumik inatsimmik suliaqarnermut tunngasut 

tamaasa ilisimassavaat.  

 

  § 5.  Isumalioqatigiissitamut ilaasortat nammineq isummaminnik taamaallaat 

pisussaaffeqartinneqarput.  

 

Siulittaasoqarfik 

 

  § 6.  Isumalioqatigiissitaq siulittaasoqarfimmit aqunneqarpoq, tassaniillutik siulittaasoq, siulittaasup 

tullia aammalu isumalioqatigiissitami ilaasortaq ataaseq.  

  Imm. 2.  Siulittaasoqarfimmik toqqaaneq ingerlanneqassaaq, siulittaasoq partiimit Inatsisartunut 

kingullermik qinersinermi amerlanerpaanik taaneqartumit toqqarneqassalluni. Siulittaasup tullia 

Inatsisartuni partiip annersaasut tullianit toqqarneqassaaq, aammalu ilaasortat pingajuat 

inissitsiterluni ataatsimiinnermi isumalioqatigiissitap ilaasortaasa akornanni toqqarneqassaaq, 

tamannalu nalinginnaasumik amerlanerussuteqarnikkut aalajangerneqassalluni. 

  Imm. 3.  Inissitsiterluni ataatsimiinnissamut aggersaaneq allattoqarfik suleqatigalugu 

siulittaasoqarfimmi ilaasortamit ingerlanneqassaaq. 

 

  § 7.  Suliakkiussanut najoqqutassaq atuuttoq naapertorlugu isumalioqatigiissitap sulinerata 

aqunnissaa, aammalu iliuusissanut pilersaarutit assigisaasalu siumut ingerlanerisa nakkutiginissaa, 

siulittaasoqarfiup akisussaaffigaa. 

  Imm. 2.  Isumalioqatigiissitap atuunneranut tunngatillugu aaqqissussaanikkut, aningaasaqarnikkut 

aqutsinikkullu suliassat siulittaasoqarfiup allattoqarfik suleqatigalugu akisussaaffigai.  

 

  § 8.  Siulittaasoqarfik isumalioqatigiissitaq sinnerlugu oqartussanut, ilanngullugit Inatsisartut, 

Naalakkersuisut aamma kommunit, attaveqarfiussaaq. 

  Imm. 2.  Naalakkersuisunut ukiup affakkaarlugit siumut ingerlanermut nalunaarusianik allattoqarfik 

isumasioqatigalugu siuliaqarnissaq siulittaasoqarfiup akisussaaffigaa. Taamatuttaaq ukiumoortumik 

nalunaarusiamik suliaqarnissaq siulittaasoqarfiup isumagissavaa.  

  Imm. 3.  Siulittaasoqarfiup pisariaqartitsineq malillugu periusissiat ataatsimoorussat, 

atuutsitsilernissaq aammalu politikkikkut suliassat ataatsimoorussat pillugit Tunngaviusumik 

inatsimmut Naalakkersuisoq oqaloqatigisarsinnaavaa. 

 

  § 9.  Siulittaasoqarfik isumalioqatigiissitap ullormut oqaluuserisassanut ataatsimiititaliatut 

atuutissaaq. Siulittaasoqarfiup nalinginnaasumik ataatsimiinnissanut assigisaannillu 

sammisaqarnissamut ullormut oqaluuserisassanut siunnersuutit suliarissavai 

aalajangiiffigissallugillu. 

 

  § 10.  Isumalioqatigiissitami siulittaasoqarfik ataatsimiinnissanut aggersaasassaaq, piffissaq 

sumiiffissarlu aalajangersartassallugu, aammalu isumalioqatigiissitap suliassaasa naammaginartumik 

suliarineqarnerat aammalu peqqissaartumik sukkassuseqartinneqarnissaat nakkutigissallugu.  

  Imm. 2.  Siulittaasoqarfiup ilumini akisussaaffiit suliassallu agguagaanerat suliarissavaa. 

 

Immikkut ilaasortaatitat aamma immikkut ilisimasalinnik ikiorteqarneq 

 

  § 11.  Naalakkersuisut aamma isumalioqatigiissitaq tamarmik immikkut isumalioqatigiissitamut 

immikkut ilaasortaatitanik 2-4-nik toqqaasinnaapput.  

  Imm. 2.  Immikkut ilaasortaatitat isumalioqatigiissitamit toqqagaapput aammalu Naalakkersuisunit 

akuerineqartussaanatik.  

  Imm. 3.  Toqqaanermut tunngavissaatinneqarpoq immikkut ilaasortaatitat ataatsimoorlutik 

piginnaasaqarfinnik attuumassuteqartunik atituunik piginnaasaqassasut.  

 

  § 12.  Isumalioqatigiissitami ilaasortat pisariaqalernera aallaavigalugu immikkut ilisimasalinnik 

ikiortissarsiniarsinnaapput. Immikkut ilisimasallit tunngaviusumik inatsisip suliarineqarneranut 

iluaqutaasinnaasumik immikkut sulianut ilisimasaqartuussapput, misilittagaqassallutik 

ilisimasaqassallutillu.  

  Imm. 2.  Immikkut ilisimasalinnik ikiortissarsiniartoqassanersoq, isumalioqatigiissitami ilaasortat 

akornanni aalajangiiffigineqassaaq.  

  § 13.  Immikkut ilaasortaatitat tassaasinnaapput inuit isumalioqatigiissitami iluaqutaasumik 

iluaqutigineqarsinnaasunik immikkut sulianut ilisimasallit, misilittagallit ilisimannittullu. Immikkut 

ilaasortaatitat taamatuttaaq nunanit allaneersuusinnaapput. 

 

  § 14.  Immikkut ilaasortaatitat imaluunniit immikkut ilisimasallit nalilersuinernik, missingiutip 

oqaasertassaannut siunnersuutinik saqqummiussisinnaapput aammalu oqaaseqaatinut allakkianullu 

ingerlaavartumik ilassuteqarsinnaallutik, kisianni tunngaviusumik inatsisissamut missingiutip 

imarisassai pillugit aalajangiinerni peqataasinnaanatik. 

  Imm. 2.  Immikkut ilaasortaatitat aamma immikkut ilisimasallit suleqatigiissitaliani siulittaasutut 

toqqarneqarsinnaanngillat. 

 

  § 15.  Immikkut ilaasortaatitat isumalioqatigiissitap sulinerata nalaani taarserneqarsinnaapput, 

kisianni ingerlaavartuutitsinissaq pingaartinneqartariaqarpoq.  

 

Kapitali 3 

Aggersaaneq aamma ataatsimiittarnerit 

 

Nalinginnaasumik aamma immikkut ittumik ataatsimiinnerit 

 

  § 16.  Isumalioqatigiissitamut ilaasortat aamma immikkut ilaasortaatitat ukiumut minnerpaamik 

sisamariarlutik nalinginnaasumik ataatsimiissapput. 

  Imm. 2.  Isumalioqatigiissitami siulittaasup tamanna pissutissaqartippagu, imaluunniit 

isumalioqatigiissitami ilaasortat amerlanerussuteqartut tamanna piumasarippassuk, immikkut ittumik 

ataatsimiinneq ingerlanneqarsinnaavoq.  

  Imm. 3.  Suliamut ilisimannittunik allanillu immikkut ilisimasalinnik ataatsimiinnerni imm. 1-imi 

taaneqartuni peqataanissamut qaaqqusiniarlutik isumalioqatigiissitamut ilaasortat 

aalajangersinnaapput. 

   

  § 17.  Isumalioqatigiissitamut siulittaasoqarfik nalinginnaasumik aamma immikkut ittumik 

ataatsimiigiaqqusisassaaq, piffissaq sumiiffillu aalajangersartassallugu.  

  Imm. 2.  Ataatsimiigiaqqusissutip ilaasortanut immikkut ilaasortaatitanut allanullu peqataasussanut 

attuumassuteqartunut tamaginnut nassiunneqarnissaa, allattoqarfiup isumagissavaa.  

  § 18.  Ullormut oqaluuserisassanut missingiut Siulittaasoqarfimmit allattoqarfik isumasioqatigalugu 

suliarineqassaaq aammalu ataatsimiigiaqqusissummut ilanngullugu nassiunneqassalluni. 

  Imm. 2.  Isumalioqatigiissitamut ilaasortanit siunnersuutit nalinginnaasumik imaluunniit immikkut 

ittumik ataatsimiinnermi suliarineqartussat, ataatsimiinnerup ingerlanneqannginnerani 

kingusinnerpaamik sapaatip akunneri 3-t sioqqullugit allattoqarfimmi tiguneqareersimassaaq.  

  Imm. 3.  Siulittaasoqarfiup tamanna akuerippagu, sivikitsumik piffissaliilluni ullormut 

oqaluuserisassani immikkoortumik ilanngussisoqarsinnaavoq. 

  Imm. 4.  Ullormut oqaluuserisassat inaarutaasut najoqqutassallu ataatsimiinnissaq sapaatit 

akunnerinik 2-nik sioqqullugu peqataasussanut tamaginnut nassiunneqassapput. Pisut tamanna 

pisariaqartippassuk, immikkut ittumik ataatsimiinnissamut ataatsimiinnermi najoqqutassanik 

nassiussineq sivikillisamik ilimasaarinertaqartumik pisinnaavoq, taamaattoq sapaatip akunnera 

ataaseq sioqqullugu pissalluni.  

  Imm. 5.  Suleqatigiissitaliaq suliap ingerlanerani sumut killinnersoq, nalinginnaasumik 

ataatsimiinnermi isumalioqatigiissitamut ilaasortat aamma immikkut ilaasortaatitat 

paasissutissinnissaannut, isumalioqatigiissitap siulittaasua aamma suleqatigiissitaliami siulittaasut 

pisussaaffeqarput. 

 

  § 19.  Isumalioqatigiissitap siulittaasua nalinginnaasumik aamma immikkut ittumik 

ataatsimiinnernik aqutsinissamut pisussaaffeqarpoq, ilanngullugit ullormut oqaluuserisassani 

immikkoortut malinnissaat aammalu ataatsimiinnerit piffissaliussap iluani ingerlanneqarnissaat. 

Tamanna ullormut oqaluuserisassani ilaanngippat, siulittaasup ataatsimiinnerni oqallinneq 

naammassitissinnaavaa.  

  Imm. 2.  Immikkoortunik ataatsimiinnermi peqataasut tamanut ingerlateqqeqqusaanngisaannik 

oqaluuserisassaqartillugu, siulittaasup tamanna ataatsimiinnerup aallartinnerani 

paasissutissiissutigissavaa.  

 

  § 20.  Ataatsimiinnerit torersumi nipeqarluni, aammalu peqataasut assigiinngitsunik isumaqarnerat 

ataqqillugu, ingerlanneqassapput.  

Imaqarniliaq aamma imaqarniliap akuerineqarnera 

 

  § 21.  Imaqarniliamut missingiut ataatsimiinnerup ingerlanneqareernerata kingorna 

kingusinnerpaamik sapaatip akunnerata ataatsip qaangiunnerani isumalioqatigiissitap siulittaasuanut 

saqqummiutereernerata kingorna isumalioqatigiissitamut ilaasortanut aamma immikkut 

ilaasortaatitanut allattoqarfiup nassiutissavaa.  

  Imm. 2.  Imaqarniliap tamatigut imarissavai: 

1)  Piffissaq. 

2)  Peqataasut. 

3)  Imaqarniliortoq. 

4)  Ataatsimiinnerni aalajangiinerit. 

5)  Tullianik ataatsimiinnissamut piffissamik sumiiffissamillu aalajangiineq. 

  Imm. 3.  Immikkoortut nipangiussisimasussaatitaanermi pineqartunut ilaasut 

ilimagineqartariaqarpat, tamanna imaqarniliami allassimassaaq.  

  Imm. 4.  Imaqarniliap nassiunneqareernerata kingorna sapaatip akunnerata ataatsip iluani 

missingiummut akerliliissuteqartoqarsimanngippat, taanna akuerineqartutut isigineqassaaq. 

Akerliliissutit tiguneqartut sapinngisamik piaartumik suliarineqassapput.  

 

Ataatsimiigiarnissamut pisussaaffeqarneq 

 

  § 22.  Isumalioqatigiissitamut ilaasortat aamma immikkut ilaasortaatitat nalinginnaasumik 

ataatsimiinnernut ataatsimiigiarnissamut pisussaaffeqarput. 

  Imm. 2.  Ataatsimiinnissamut pisinnaanani nalunaarneq tunngavilersuutitaqartoq, ataatsimiinnerup 

ingerlanneqarnissaa kingusinnerpaamik sapaatip akunneranik ataatsimik sioqqullugu, 

piffissaalluarallartillugu nalunaarutigineqassaaq. Pisinnaanani nalunaarneq allattoqarfimmut 

elektroniskimik pissaaq. 

  Imm. 3.  Pisinnaanani nalunaarnermi ataatsimiinnernut ilaasortat sinniisussaannik 

aggersaasoqassanngilaq. Ataatsimiinnissaq sioqqullugu ullormut oqaluuserisassani immikkoortunut 

allaganngorlugu isumaliutersuutiminnik ilaasortat nassiussisinnaapput.   

Aalajangiisinnaassuseqarneq  

 

  § 23.  Ilaasortat najuuttut affai ataatsimiigiarsimappata, isumalioqatigiissitaq 

aalajangiisinnaassuseqarpoq. Immikkut ilaasortaatitat aamma immikkut ilisimasallit oqaaseqatigiinni 

siullerni ilaatinneqanngillat.  

  Imm. 2.  Kiffaanngissuseqarluni, sioqqutsisumik paasissutissiiviusumillu akuersineq, kiisalu 

ataatsimut isigalugu isumaqatigiinneq, aalajangiinerit ingerlaneranni tunngaviusut pingaarnersaraat. 

  Imm. 3.  Isumalioqatigiissitamut ilaasortat tunngaviusumik inatsisissamut missingiutip imarisassai 

pillugit inaarutaasumik aalajangiisussaapput. 

  Imm. 4.  Aalajangiinerup ingerlanerani taasinerit naligiippata, siulittaasup taasinera 

aalajangiisuussaaq. 

 

Kapitali 4 

Suleqatigiissitaliat 

 

  § 24.  Isumalioqatigiissitamut ilaasortat suleqatigiissitaliamik, suliassaqarfiup aalajangersimasup 

iluani tunngaviusumik inatsisissami aalajangersakkanut siunnersuutinik suliaqartussamik, ataatsimik 

arlalinnilluunniit pilersitsisinnaapput.  

  Imm. 2.  Suleqatigiissitaliat allattoqarfimmit, makkununnga akisussaaffeqartumit, 

sullinneqassapput: 

1)  ataatsimiinnerit aaqqissuunneqarnerat, 

2)  ataatsimiinnermut imaqarnilianik suliaqarneq,  

3)  paasissutissanik suleqatigiissitaliap kissaatigisaannik pissarsiniarneq, aamma  

4)  suleqatigiissitaliat allaganngorlugu qulaajaanerannut missingiutit suliarineqarnissaannik, kiisalu 

isumaliutissiissutinik nalunaarutinillu suliaqarnissamik qulakkeerineq. 

 

  § 25.  Isumalioqatigiissitamut ilaasortat nalinginnaasumik ataatsimiinnermi suleqatigiissitaliani 

siulittaasut toqqassavaat.  

  Imm. 2.  Suleqatigiissitaliami siulittaasoq piffissanngunngitsoq tunuarpat, siulittaasumik 

toqqaanissaq siunertaralugu siulittaasoqarfiup isumalioqatigiissitamut ilaasortat tamaasa immikkut 

ittumik ataatsimiinnissamut aggersassavai. 

  § 26.  Suleqatigiissitaliat ataatsimiinnernut piffissat akunnerminni isumaqatigiissutigissavaat. 

  Imm. 2.  Isumalioqatigiissitamut ilaasortat suleqatigiissitaliani ataatsimiinnernut tamaginnut 

ataatsimiigiarnissaq pisussaaffigaat. Tunngavilersukkamik takkussinnaanani nalunaarnermi § 22, 

imm. 2 taamaaqataanik atuutissaaq. 

  Imm. 3.  Suliaqarnerup sapinngisamik annertunerpaamik ingerlatinniarnissaa siulittaasup 

pisussaaffigaa. 

  Imm. 4.  Isumalioqatigiissitamut ilaasortat kisimik ataatsimiinnerni aalajangiisinnaapput. 

  Imm. 5.  Suleqatigiissitaliamut siulittaasoq ataatsimiinnermi aqutsisuuvoq.  

 

  § 27.  Suleqatigiissitalianut allanut aamma isumalioqatigiissitamut ilaasortanut suut 

ilisimatitsissutigineqassanersut, suleqatigiissitaliamut siulittaasup aamma allattoqarfiup 

ingerlaavartumik isumaqatigiissutigisassavaat.  

 

  § 28.  Suleqatigiissitaliap isumaliutissiissutip immikkoortuinik tunniussissapput, taakkua inerneri 

inerniliussallu isumalioqatigiissitap inaarutaasumik taakkuninnga suliarinninneranut 

aalajangiinissamut tunngavigineqassallutik. Isumaliutissiissummut ilassuteqarnissamut 

pisariaqartitsisoqarnersoq, isumalioqatigiissitap isummerfigissavaa. 

 

Pisariaqalernerani ataatsimiititaliat 

 

  § 29.  Suleqatigiissitaliat pisariaqartitsineq malillugu pisariaqalernerani ataatsimiititalianik, 

tamarmik immikkut suliakkiussanut najoqqutassaqartussanik 

piginnaatitsissuteqarfigineqartussanillu, sukkasuumik sulisussamik pilersitsisinnaapput. 

  Imm. 2.  Aammattaaq ataatsimiititaliat makkua pilersinneqarsinnaapput: 

1)  aqqissuisunut komité (drafting committee), sioqqutsisumik tamanut ammasumik 

tusarniaareernermi tunngaviusumik inatsisissamut missingiummik siullermik, aappassaannik 

pingajussaannillu suliaqartussaq. 

2)  isumaqatigiissitsiniarnermut ataatsimiititaliaq, tunngaviusumik inatsimmi aalajangersakkanut 

ataasiakkaanut tunngatillugu tunngaviusumik aaqqiagiinngissutaasunik suliaqartussaq. 

3)  ataatsimiititaliaq immikkut ilisimasaqartoq, isumalioqatigiissitamut immikkut ilisimasalittut 

siunnersuisinnaasoq aammalu pisariaqartitsineq malillugu isumalioqatigiissitap sulineranut 

malinnaasinnaasoq. 

  Imm. 3.  Tamatumunnga siunertaq innersuussutigineqartoq suliassallu inaarutaasumik 

naammassippata, pisariaqalernerani ataatsimiititaliaq atorunnaassaaq. Ilanngullugu suliaqarnerup 

ingerlanneqarnera pillugu nalunaarusiamik saqqummiisoqassaaq. 

 

  § 30.  Ataatsimiititaliami ataatsimiinnissat suleqatigiissitaliap siulittaasuata aamma allattoqarfiup 

qanimut suleqatigiinnerisigut piareersarneqassapput. 

 

  § 31.  Ataatsimiititaliami ataatsimiinnissamut immikkoortut sapaatit akunneri 2 sioqqullugit 

ataatsimiititaliamut siulittaasumut akuerineqartussanngorlugit nassiunneqassapput. Tamatuma 

kingorna ataatsimiinnissamut immikkoortut ataatsimiititaliamut ilaasortanut nassiunneqassapput. 

 

Kapitali 5 

Isumalioqatigiissitap sulinera 

 

Sulinermi oqaatsit atorneqartut 

 

  § 32.  Isumalioqatigiissitap sulinerani kalaallisut oqaatsit pisortatigoortumik atorneqarput.  

  Imm. 2.  Isumalioqatigiissitamut ilaasortat, immikkut ilaasortaatitat aamma immikkut ilisimasallit 

sulianut ilisimasaqartut, kalaallisut oqaatsinik atuisinnaanngitsut, danskisut imaluunniit oqaatsit allat, 

kalaallisuunngorlugit nutserneqartartussat, atorlugit oqalunnissamut periarfissaqarput. 

  Imm. 3.  Siulittaasoqarfik isumalioqatigiissitami sulineq danskisut imaluunniit allat oqaasii atorlugit 

malinnaaffigineqarsinnaassasoq, siulittaasoqarfik aalajangiisinnaavoq.  

  Imm. 4.  Innuttaasunik paasititsiniaaneq paasissutissiisarnerlu, tamanut ammasumik 

aaqqissuussinerit tusarniaanerillu, kiisalu tamanut ammasumik oqallinnerit oqaatsit marluk atorlugit 

ingerlanneqassapput – kalaallisut aamma danskisut. 

  Imm. 5.  Allaganngorlugit allagaatinut tunngatillugu, paasinissaannut nalorninernut atatillugu,  

allagaatit kalaallisoortai pisortatigoortuupput. 

 

Innuttaasunut paasissutissiisarneq 

 

  § 33.  Isumalioqatigiissitap sulinera pillugu innuttaasunut paasissutissiisarnissaq 

isumalioqatigiissitap akisussaaffigaa.  

  Imm. 2.  Paasissutissat isumalioqatigiissitap nittartagaani aamma Facebook-imi quppernerani 

innuttaasunit pissarsiarineqarsinnaassapput.  

  Imm. 3.  Paasissutissat tamanut saqqummiunneqannginneranni siulittaasoqarfimmit 

akuerineqassapput.  

 

Kapitali 6 

Allattoqarfik 

 

  § 34.  Isumalioqatigiissitaq nammineerluni allattoqarfeqarpoq, taagorneqartumik Inatsit 

tunngaviusussaq pillugu isumalioqatigiissitap allattoqarfia. 

 

  § 35.  Allattoqarfiup isumalioqatigiissitaq allattoqarfittut sullisissavaa. Allattoqarfiup sullissinerani 

ilaatigut ilaatinneqarput: 

1)  tunngaviusumik inatsisissamut missingiummik suliaqarneq,  

2)  isumalioqatigiissitamut siunnersuineq sullissinerlu,  

3)  ataatsimiinnernut piareersaaneq malitseqartitsinerlu,  

4)  innuttaasunut paasititsiniaanermut paasissutissiisarnermullu suliassat, takuuk § 33,  

5)  tamanut saqqummiussinerit aamma tusagassiortunik katersortitsinerit, 

6)  iliuusissanut pilersaarutit aamma periusissianik suliaqarneq, kiisalu  

7)  isumaliutissiissutinik suliaqarneq. 

 

  § 36.  Allattoqarfik ataatsimiititaliat suleqatigiissitaliallu aammalu allattoqarfiup akornanni 

attaveqaqatigiinnermut akisussaasuuvoq. 

  Imm. 2.  Suleqatigiissitaliat allatseqarnissaat allattoqarfiup isumagissavaa. Allatsi ataatsimiinnernik 

piareersaanermut, ataatsimiinnerit imaqarniliornerannut aammalu pisariaqarpat immikkut 

ilisimasalinnik pisariaqartunik aggersaanissamut akisussaasuuvoq. 

 

  § 37.  Ilaasortat aamma immikkut ilaasortaatitat apeqqutaat saaffiginnissutaallu piffissap 

naapertuuttup iluani allattoqarfimmit tamatigut akissuteqarfigineqartassapput.  

 

  § 38.  Allattoqarfimmi pisortaq pisariaqartitsineq malillugu allattoqarfimmi suliassanut 

assigiinngitsunut atugassanik avataaneersunik ikiorteqarsinnaavoq, taakkua tassaasinnaallutik 

immikkut ilisimasallit imaluunniit inuit allat suliassat suliarinissaannut ilinniarsimasut.  

Ineqi Kielsen (sign.) 

Siulittaasup tullia 

 

  § 39.  Isumalioqatigiissitaq sunik nutaanik suliassaqarnersoq, allattoqarfiup ilisimassavaa.  

  Imm. 2.  Isumalioqatigiissitap sulinera sumut killinnersoq aammalu sulinissamut pilersaarutit 

suunersut, allattoqarfimmi sulisut tamarmik ilisimassavaa. 

 

Kapitali 7 

Atuutilernera aamma atorunnaarsitsineq 

  

  § 40.  Isumalioqatigiissitap suleriaasia ulloq 25. marts 2022 atuutilerpoq. 

  Imm. 2.  Peqatigisaanik isumalioqatigiissitap suleriaasia ulloq 29. august 2019-imeersoq 

atorunnaarsinneqarpoq. 

 

 

    

 

 

 

 

 

 

 

 

Kuupik V. Kleist (sign.) 

Siulittaasoq 

 

Mari Kleist (sign.) 

Siulittaasoqarfimmut 

ilaasortaq 

Jens-Erik Kirkegaard (sign.) 

Inatsit tunngaviusussaq pillugu 

Isumalioqatigiissitani ilaasortaq 


